
Loinneog don Iontróid – Sm 95:3-4
Insígí a ghlóir i measc na gciníocha; agus a 
éachtaí i measc na náisiún. Is mór é an Tiarna; 
is díol molta é; is díol eagla thar na déithe go 
léir é.

Gníomh Aithrí
A Thiarna Íosa, tháinig tú chun bealaí an 
cheartais agus na síochána a thaispeáint 
dúinn: 
A Thiarna, déan trócaire. 

A Thiarna Íosa, tháinig tú chun sinn a shlánú 
agus chun ár bpeacaí a mhaitheamh dúinn: A 
Chríost, déan trócaire. 

A Thiarna Íosa, tháinig tú chun go mbeadh an 
bheatha againn go fial: 
A Thiarna, déan trócaire.

Go ndéana Dia uilechumhachtach trócaire 
orainn, go maithe sé ár bpeacaí dúinn, agus 
go dtreoraí sé chun na beatha síoraí sinn.

An Ghlóir ...

Urnaí
A Dhia, sé do thoil go slánófaí an uile dhuine 
agus go bhfaighidís eolas ar an bhfírinne. 
Féach ar an bhfómhar mór atá agat, agus cuir 
buanaithe isteach ann ionas go bhfógrófar 
an soiscéal don chruthaíocht uile, agus go 
mbaileofar do phobal le chéile le briathar na 
beatha; go mbeidh cumhacht do shacraimintí 
mar theannta acu, agus go gcéimneoidh 
siad ar aghaidh i slí an tslánaithe agus na 
carthanachta.  Sin é ár nguí chugat trínar 
dTiarna Íosa Críost do mhac a mhaireann 
agus a rialaíonn leatsa, mar aon leis an 
Spiorad Naomh, ina Dhia, trí shaol na saol.

LIOTÚIRGE AN BHRIATHAIR

An Chéad Léacht
Sliocht as leabhar Ísáia fáidh – 53:10-11

Ba thoil leis an Tiarna é a bhascadh le 
breoiteacht. Má thugann sé a anam in éiric an 
pheaca, feicfidh sé a shliocht, cuirfidh sé fad lena 
laethe agus rachaidh toil an Tiarna chun cinn 
ina lámha. Tar éis saothar a anama, feicfidh sé 
an solas agus beidh sásamh air. Lena phianta 
déanfaidh mo dhalta fíréin de na sluaite, á luchtú 
féin le hualach a gcionta

Briathar an Tiarna.

Salm le Freagra  
[Sm 32: 4-5, 18-20, 22; R/. v 22]

Freagra
Tabhair dúinn do bhuanghrá, a Thiarna, de réir 
an dóchas a chuirimid ionat.

1. Is dílis é briathar an Tiarna,
 agus is iontaofa a obair uile.
 Is ionúin leis an chóir is an ceart;
 tá an talamh lán de bhuanghrá an Tiarna.  (Fr)

2. Féach, tá súile an Tiarna ar lucht a eaglaithe, 
 orthu sin a chuireann a ndóchas ina 

bhuanghrá, 
 chun go bhfuadódh sé a n-anamacha ón mbás 
 is go gcothódh sé iad in am an ghorta.   (Fr)

3. Bíonn ár n-anam ag feitheamh leis an Tiarna: 
 is é sin ár gcabhair is ár sciath. 
 Tabhair dúinn do bhuanghrá, a Thiarna, 
 de réir an dochais a chuirimid ionat.  (Fr)

Is féidir an t-aifreann  
seo a úsáid ar Dhomhnach 

na Misean. 

An Dara Léacht
Sliocht as an litir chuig na hEabhraigh 
4:14-16
Druidimis go teann i leith cathaoir a ghrásta.

A chairde, ós rud é go bhfuil ardsagart mór 
againne atá gafa isteach sna flaithis, Íosa Críost 
Mac Dé, coinnímis greim ar an gcreideamh 
a admhaímid. An t-ardsagart seo againne, 
ní duine é nach dtuigeann dár lagair, mar 
tástáladh é féin i ngach slí ar ár ndálana, ach é a 
bheith saor ón bpeaca. Dá réir sin, druidimis go 
teann i leith cathaoir a ghrásta go ndéanfaidh 
sé trócaire orainn agus go bhfaighimid uaidh an 
ghrásta a chuideoidh linn lá an ghátair

Briathar an Tiarna.

Alleluia [Marcas 10:45]
Alleluia, alleluia!
Óir níor tháinig Mac an Duine chun go mbeifí 
ag freastal air, ach chun go ndéanfadh sé 
féin freastal, agus a anam a thabhairt mar 
cheannach ar mhórán. 
Alleluia!

Soiscéal
Sliocht as an Soiscéal naofa de réir N. Marcus - 
10:35-45.
Tháinig Mac an Duine chun a anam a thabhairt 
mar cheannach ar mhórán.

San am sin tháinig Séamas agus Eoin, clann 
Zeibeidé, chuig Íosa á rá leis:  ‘A Mháistir, 
is mian linn go ndéanfá dúinn cibé ní a 
iarrfaimid ort.’ Dúirt seisean leo: ‘Cad ab áil 
libh a dhéanfainn daoibh?’ Agus dúirt siadsan 
leis:  ‘Tabhair dúinn go suífimis, duine againn 
ar do dheis, agus duine againn ar do chlé, i 
do ghlóir.’ Dúirt Íosa leo: ‘Níl a fhios agaibh 
cad atá sibh a iarraidh. An bhféadann sibh an 
cupa a ól atá á ól agamsa, agus sibh do bhur 
mbaisteadh leis an mbaisteadh lena bhfuilimse 
do mo bhaisteadh?’ Dúradar leis: ‘Féadaimid.’  
Dúirt Íosa leo:  ‘An cupa atáim a ól, ólfaidh 
sibh, agus leis an mbaisteadh lena bhfuilim do 
mo bhaisteadh, baistfear sibh; ach maidir le 
suí ar mo dheis nó ar mo chlé, ní agamsa atá 
sin le tabhairt, ach is dóibh siúd é dá bhfuil 
sé i ndán.’  Ar a chloisteáil sin don deichniúr 
thosaíodar ar a bheith míchéatach i dtaobh 
Shéamais agus Eoin. Agus ghlaoigh Íosa chuige 
iad agus dúirt sé leo:  ‘Tá a fhios agaibh go 

mbíonn an mhuintir a shamhlaíonn a bheith 
ag rialú na ngintlithe ag tiarnú orthu, agus a 
gcuid uaisle ag smachtúchán orthu. Ach ní 
mar sin atá an scéal eadraibhse, ach an duine 
ar mian leis a bheith ina uasal eadraibh, beidh 
sé ina sheirbhíseach daoibh, agus an duine ar 
mian leis a bheith ina cheann oraibh, beidh sé 
ina sclábha ag cách. Óir níor tháinig Mac an 
Duine chun go mbeifí ag freastal air, ach chun 
go ndéanfadh sé féin freastal, agus a anam a 
thabhairt mar cheannach ar mhórán.’

Soiscéal an Tiarna.

Guí an Phobail
Ceiliúraí: Bailíonn grá Chríost le chéile sinn 
Domhnach na Misean, ionas go bhféadfaimis 
athnuachán a dhéanamh inár dtiomantas, an 
Soiscéal a thabhairt chun críche an domhain 
agus mar sin, guímid chuig ár n-Athair 
grámhar: 

1.  Guímis ar son an Phápa Proinsias agus 
ar son na n-easpag go léir ar domhan, 
go ndéanfaidís Soiscéal Íosa Críost a 
chraobhscaoileadh le díograis, le trua agus 
gan eagla ar bith. 

 A Thiarna, éist linn.
 A Thiarna, bí ceansa agus éist linn.

2.  Guímis ar son misinéirí ar fud an domhain 
uile, a mhaireann faoi chúinsí deacra; go 
mbeadh misneach acu i gcónaí ionas go 
mbeidís mar chomharthaí dóchais dóibh siúd 
a bhfuil siad ag freastal orthu. 

 A Thiarna, éist linn.
 A Thiarna, bí ceansa agus éist linn.

3.  Guímisar son siúd atá ag fulaingt inniu: 
A Thiarna Íosa, tá eolas agat faoinár laigí 
agus ár gcathuithe agus faoin bhfulaingt a 
bhíonn againn. Neartaigh na daoine atá ag 
streachailt faoi ualaí troma. 

 A Thiarna, éist linn.
 A Thiarna, bí ceansa agus éist linn.

4.  Guímis ar son siúd atá breoite, uaigneach, 
aosta agus ar son muintir an mharbhánaigh. 
Go mbeadh sólás le fáil acu ag aontú le páis 
an Chríost Aiséirithe, “a thug suas é féin in 
éiric orthu uile”. 

 A Thiarna, éist linn.
 A Thiarna, bí ceansa agus éist linn.



5.  Guímis beannacht Dé ar ár bpobal bailithe 
anseo, agus ar Chríostaithe bailithe i ngach 
áit. Go gcabhróidh ár bpaidreacha, ár 
bpianta agus an tacaíocht a thugaimid do 
Dhomhnach na Misean, an domhan a líonadh 
le grá Dé. 

 A Thiarna, éist linn.
 A Thiarna, bí ceansa agus éist linn.

Ceiliúraí:A Dhia ghrámhair, chuir tú do 
Mhac, an fhírinne agus an bheatha, inár 
measc. Éist lenár gcuid paidreacha, gur féidir 
linn maireachtáil ar domhan agus aithris a 
dhéanamh ar an gceartas, an fhírinne agus an 
trua a léirigh sé dúinn. Déanaimid an guí seo trí 
Chríost ár dTiarna. Amen

Paidir os cionn na n-ofrálacha   
[Aifreann don Eaglais Uilíoch]
Féach, A Thiarna, ar aghaidh do Chríost,
a thug é féin in éiric an uile,
ionas ó éirí go luí na gréine,
go mbeadh d’ainm éachtach i measc na náisiún
agus i ngach áit go dtabharfar íobairt amháin
faoi bhráid do ríchathaoir.
Trí Chríost ár dTiarna.

Preafáid Aontacht na Críostaithe
Go raibh an Tiarna libh.
Agus le do spiorad féin.
Tógaigí bhur gcroíthe in airde.
Tá siad tógtha in airde chun an Tiarna againn.
Gabhaimis buíochas lenár dTiarna Dia.
Is ceart agus is cóir sin.

Is ceart agus is cóir dúinn, go deimhin, is cuí 
agus is tairbheach, buíochas a ghabháil leat de 
shíor agus i ngach áit, a Thiarna, a Athair naofa, 
a Dhia uilechumhachtaigh shíoraí: Óir ghráigh 
tú an domhan le trócaire chomh mór sin gur 
sheol tú do Mhac chugainn mar Shlánaitheoir, 
arbh é do thoil go mbeadh sé ar aon dul linne, 
ach gan smál peaca, ionas gur ghean leat 
ionainne gach ar ghean leat sa Mhac ar trí 
easumhlaíocht ár bpeacaí.

Uime sin, a Thiarna, mar aon leis na hAingil 
agus leis na Naoimh go léir, molaimid thú agus 
deirimid le mórtas: Is naofa, naofa, naofa thú...

Loinneog don Chomaoineach 
Dúirt an Thiarna leo: ‘Imígí faoin domhan uile 
agus fógraígí an soiscéal don chruthaíocht uile’.

Iarchomaoineach
Cothaithe ag na bronntanais slánaithe seo,
guímis, A Thiarna,
tríd an chabhair seo don slánú síoraí
go dtiocfaidh méadú ar an gcreideamh fíor.
Trí Chríost ár dTiarna.

Urnaí agus Beannacht ar son an 
Phobail 
Go raibh síocháin Dé, atá os cionn ár 
dtuisceana, ag gardáil bhur gcroíthe agus bhur 
smaointe agus ag cur le bhur n-eolas ar Dhia 
agus ar a Mhac, ár dTiarna, Íosa Críost, agus le 
bhur ngrá dóibh

Go mbeannaí Dia uilechumhachtach sibh, +

Athair, mac agus Spiorad Naomh. Áiméan.


